
Efnahags- og viðskiptanefnd Alþingis óskaði eftir umsögn um frumvarp til laga um breytingu á 
lögum um samvinnufélög, lögum um einkahlutafélög, lögum um hlutafélög og lögum um 
sameignarfélög (viðurlög vegna hlutfalls kynja í stjórn). Þingskjal 56, 56. mál, 151. 
löggjafarþing.

Árið 2020 eru tíu ár síðan fyrstu lög voru sett á Íslandi til að tryggja það að hlutfall hvors kyns 
í stjórnum fyrirtækja með fleiri en 50 starfsmenn skuli vera yfir 40%. Fyrirtækin hafa því haft 
langan aðlögunartíma til þess að breyta kynjahlutföllum hjá sér en fjölgun kvenna í stjórnum 
fyrirtækja hefur gengið afar hægt, sérstaklega hjá minni fyrirtækjum.

Ég fagna þessu framkomna frumvarpi og styð það heils hugar. Það er að mínu mati alvarlegt 
mál að markmið laga um hlutall kvenna í stjórnum félaga hafi ekki enn náðst. Ég fagna því að 
frumvarpið mæli fyrir um að skýrt verði kveðið á um það í lögum að leggja skuli dagsektir á 
þau félög sem ekki fara að ákvæðum um hlutföll kynja í stjórnum enda er um að ræða brot á 
lögum og það er búið að reyna mjúku leiðina.

Staðan er sú að árið 2018 voru konur 28,8% stjórnarmanna í fyrirtækjum með 50-99 
starfsmenn. Þær voru 36,4% í stjórnum fyrirtækja með 100-249 starfsmenn og 39,4% í 
fyrirtækjum með 250 eða fleiri starfsmenn. Í öllum tilvikum er þar um að ræða kynjahlutfall 
sem er óásættanlegt og ólöglegt í raun. Hvers vegna geta fyrirtækin óátalið brotið lög?

Í lögum um samvinnufélög nr. 22/1991, einkahlutafélög nr. 138/1994, hlutafélög nr. 2/1995 
og sameignarfélög nr. 50/2007 er ekki gert ráð fyrir sektarheimildum til að beita gegn 
fyrirtækjum sem brjóta þessi lög en það er mjög til bóta að bæta inn ákvæði um 
sektarheimildir til þess að hvati fyrirtækjanna sé ljós.

Það að fyrirtækin hafi getað hunsað lögin allan þennan tíma er algjörlega óviðunandi en það 
hefur án efa komið í veg fyrir framgang kvenna sem vilja og geta verið góðir stjórnarmenn. 
Það er kominn tími til þess nú þegar árið 2020 er næstum liðið að konur á Íslandi hafi jöfn 
tækifæri á við karla. Annað er einungis gamaldags hugsunarháttur og einungis til þess fallið 
að fyrirtækin verði af þeim tækifærum sem blönduð stjórn býður upp á.

Það er vafalítið svo að lögin styðji við þau markmið sem löggjafinn hefur sett sér sem er að 
jafna hlut kvenna í stjórnum. Með vísan til ofangreinds styð ég að frumvarp þetta verði að 
lögum.

